
107

Creddeî voî forse indovinello in aia,

O uña sciortiä immaginâ pe schermo

D’ogni lagnanza e oppoxizion contraia,

Oppù pe bambordive, quanto affermo?

No-ô creddeî conseguenza necessaia,

Calcolo giusto, raziocinio fermo

Do mæ studio in sciä sfera, e do menûo

Conto esatte da rotta che ho tegnûo?

Che ve vêugge ingannâ dunque temeî?...

Mi che pense ingannâve con mæ danno,

E con rischio da morte, e ve ô creddeî?

Sci, ve ô ripeto, tæra e d’ogni affanno

Resciöu e riposo a fin con mi trovieì

Dentro treî giorni, e so che no m’inganno:

Me l’assegûa ô mæ conto, l’esperienza

Di segnali de tæra e a mæ coscienza.

A che fin dunque, dîme, in questo giorno

Questa improvvisa e matta sedizion?

Creddei senza confin l’oceano intorno?

Ma gh’è un ommo fra voî coscì mincion?

Temeî trovando tæra, che ô ritorno

V’impedisce uña fea populazion?

Dove son dunque quelli illustri eroi,

Che han scacciôu, non è guæi, d’in Spagna i moi?

E comme! i stessi eroi, che d’ardimento

Dava in guæra prêuve straordinaie,

Aôa son avvilii pe un turbamento

Femminile e per puie immaginaie;

E se lascian sedûe da un turbolento

Pedante incapriççiôu de so scolaie,

Ch’ô l’è impaziente pe tornâ inderrê,

Perchè ô credde, che spaximan per lê?

